
29. பள்ளி நிறுவ பெண்கள் அளித்த நகைகள்

பள்ளி பிறந்த கதை

கை தட்டுவோர் பலர்; பின்பற்றுவோர் மிகமிகச் சிலயே வெங்கடாசலபுரத்து மக்கள் பின்பற்றுவோராக விரைந்து செயல் பட்டார்கள்.

ஆண்டு விழா முடிந்ததும் நல்ல விருந்து அளித்தார்கள். நாங்கள் உணவருந்திக் கொண்டிருக்கையில், அந்த ஊரில் உடனடியாக உயர்நிலைப் பள்ளி நடத்த விரும்புவதாகக் கூறினார்கள். தாங்கள் என்ன என்ன செய்யவேண்டும் என்று வினவினார்கள்.

‘உடனடியாக-பதினைந்து நாள்களுக்குள்-முப்பத்தையாயிரம் ரூபாயைக் காப்புத் தொகையாக வங்கியில் போட்டு வைக்கவேண்டும். பள்ளிகள் திறக்கும் பருவத்திற்குள், புதிய வகுப்பு அறைகள், அவற்றிற்கான கரும்பலகைகள்,தளவாடங்கள் ஆயத்தமாக வேண்டும். விளையாட்டுத் திடலும் தேவை'’ என்று பட்டியல் கொடுத்தேன் ஒருவர் குறித்துக் கொண்டார்.

பிற்பகல் வெங்கடாசலபுரத்தை விட்டுப் புறப்பட்டோம் மதுரைக்குச் சென்றோம். மூன்று நாள்கள் கழிந்தன.

நான்காம் நாள் காலை ஒன்பது மணிக்கு, அலுவலகத்திற்குப் புறப்பட்டுக் கொண்டிருந்தேன்.

ஒரு வாடகைக் கார், விரைந்து வந்து என்னை வழி மறித்தது. அதிலிருந்து வெங்கடாசலபுரத்தவர், மூவர் இறங்கி வந்தார்கள்.

புதினைந்து நாள் தவணை போதாது என்று சொல்லி, நீண் தவணை கேட்க வந்துவிட்டார்களோ, என்று அய்யப்பட்டேன் புன்முறுவலை ஒதுக்கிவிட்டு கண்டிப்பை வரவழைக்க முயன்றேன். ‘'எதற்கு இவ்வளவு காலையில் வந்து இருக்கிறீர்கள் என்று, சிடு சிடுப்போடு கேட்டேன்.

‘நல்ல செய்தியுடன் வந்திருக்கிறோம். வீட்டிற்குள் செல்லலாமா என்று பணிவோடு சொன்னார்கள்.

அனைவரும் உள்ளே சென்று உட்கார்ந்தோம். செய்தியைச் சொன்னார்கள்.

‘நீங்கள் புறப்பட்டு வந்தவிட்டு பிறகு, ஊர்ப் பெரியவர்கள் கூடி பேசினோம். நீங்கள் கூறிய நிபந்தனைகளை ஏற்றுக் கொண்டோம் உடனே உயர்நிலைப் பள்ளியைத் தொடங்கி நடத்த முடிவு செய்தோம்

